
FUQAROLIK SUD ISHLARINI YURITISH 
PRINSIPLARINI TAKOMILLASHTIRISH MASALALARI

Хаbibullayev Davlatjon Yulchiboyevich, 
Тоshkent davlat yuridik universiteti 

Fuqarolik protsessual va iqtisodiy 
protsessual huquqi kafedrasi mudiri, 

 yuridik fanlar doktori, professor  
ORCID: 0000-0002-8355-3983

e-mail: davlat.xabibullayev@mail.ru

Аnnotatsiya. Mazkur maqolada fuqarolik sud ishlarini yuritish prinsiplari, ularni
takomillashtirish masalalari ilmiy-nazariy tahlil etilgan. Unda fuqarolik sud ishlarini yuritishda
qonuniylik prinsipi tushunchasi va uning ahamiyati boʻyicha huquqshunos olimlarning �ikrlari tahlil
etilib, ushbu prinsip tushunchasiga ilmiy taʼrif ishlab chiqilgan. Xususan, fuqarolik protsessini boshlab
beruvchi, harakatga keltiruvchi erkin huquq prinsipi hamda tara�larning tortishuvchilik prinsipi va
ularning sud amaliyotida tutgan oʻrni, bu boradagi huquqshunos olimlarning �ikr-mulohazalari ilmiy
nazariy tahlil etilgan va xorijiy davlatlar fuqarolik protsessual qonunchiligi qiyosiy oʻrganib chiqilib, 
ilmiy-nazariy xulosalar va takli�lar berilgan. Maqolada muallif protsessual huquqlarni suiisteʼmol
qilmaslik masalasiga alohida eʼtibor qaratgan va uning oʻziga xos xususiyatlarini aniqlagan. 
Shuningdek, protsessual huquqlarni suiisteʼmol qilish nimalarda namoyon boʻlishi tahlil qilinib, bu
boradagi ilmiy-nazariy tushunchalar oʻrganilgan va ushbu tushunchaga ilmiy taʼrif ishlab chiqilgan. 
Shu bilan birga, fuqarolik sud ishlarini yuritish prinsiplari boʻyicha xorijiy davlatlar, jumladan, 
Yaponiya, Gretsiya, Bolgariya, Germaniya Konstitutsiyalari hamda Rossiya, Estoniya, Аrmaniston, 
Ukraina, Belarus, Qozogʻiston, Qirgʻiziston Respublikalari fuqarolik protsessual qonunchiliklari
milliy fuqarolik protsessual qonunchiligi bilan qiyosiy oʻrganilgan. Fuqarolik sud ishlarini yuritish
prinsiplarini takomillashtirishga qaratilgan ilmiy-nazariy xulosalar, taklif va tavsiyalar ilgari
surilgan. 

Kalit so‘zlar: fuqarolik sud ishlarini yuritish prinsiplari, qonuniylik, erkin huquq (dispozitivlik), 
protsessual huquqlarni suiisteʼmol qilmaslik, odil sudlov, sudya, tortishuvchilik, tara�larning
tenghuquqliligi

ВОПРОСЫ СОВЕРШЕНСТВОВАНИЯ ПРИНЦИПОВ ГРАЖДАНСКОГО 
СУДОПРОИЗВОДСТВА

Хабибуллаев Давлатжон Юлчибоевич,
доктор юридических наук, профессор, 

Аннотация. В данной статье проведён научно-теоретический анализ принципов
гражданского судопроизводства и вопросов их совершенствования. В ней анализируются
взгляды учёных-правоведов на понятие принципа законности и его значение в гражданском
судопроизводстве, вырабатано научное понятиe этого принципа. Кроме того, проведён
научно-теоретический анализ принципа свободного права, инициирующего гражданский
процесс и движущего им, принципа состязательности сторон и их роли в судебной практике, а
также сравнительный анализ гражданского процессуального законодательства зарубежных
стран, даны соответствующие научно-теоретические выводы и предложения. В статье
автор уделил особое внимание вопросу незлоупотребления процессуальными правами и
определил его специфику. Также был проанализирован аспект проявления злоупотребления
процессуальными правами, изучены научно-теоретические концепции по этому вопросу
и разработано научное определение этого понятия. При этом изучались принципы
гражданского судопроизводства в конституциях Японии, Греции, Болгарии, Германии и
гражданском процессуальном законодательстве таких стран, как Россия, Эстония, Армения, 
Украина, Беларусь, Казахстан, Кыргызстан, в сравнении с национальным гражданским
процессуальным законодательством. Выдвинуты научно-теоретические выводы, 
предложения и рекомендации, направленные на совершенствование принципов гражданского
судопроизводства. 

Ключевые слова: принципы гражданского судопроизводства, законность, право на свободу
(диспозитивность), ненадлежащее использование процессуальных прав, правосудие, судья, спор, 
равноправие сторон

ISSUES OF IMPROVING THE PRINCIPLES OF CIVIL PROCEEDINGS

Khabibullaev Davlatjon Yulchiboyevich,

and Economic Procedural Law,
Tashkent State University of Law,

Doctor of Science in Law, Professor

Abstract. This article provides a scientific and theoretical analysis of the principles of civil
proceedings and issues of their improvement. It analyzes the views of legal scholars on the concept
of the principle of legality in civil proceedings and its significance and develops a scientific
definition of the concept of this principle. In particular, the principle of free law, which initiates
and drives the civil process, as well as the principle of adversarial proceedings of the parties and
their role in judicial practice, the opinions of legal scholars in this regard are scientifically and
theoretically analyzed, and the civil procedural legislation of foreign countries is comparatively
studied, scientific and theoretical conclusions and proposals are given. In the article, the author
pays special attention to the issue of non-abuse of procedural rights and identifies its specific
features. In addition, the manifestations of abuse of procedural rights were analyzed, scientific
and theoretical concepts in this regard were studied, and a scientific definition of this concept
was developed. At the same time, the principles of civil proceedings in the constitutions of foreign
countries, including Japan, Greece, Bulgaria, Germany, as well as the civil procedural legislation of
Russia, Estonia, Armenia, Ukraine, Belarus, Kazakhstan, and the Kyrgyz Republic, have been studied
in comparison with national civil procedural legislation. Scientific and theoretical conclusions, 
proposals, and recommendations aimed at improving the principles of civil proceedings have been
put forward.

Keywords: principles of civil procedure, legality, free law (dispositivity), non-abuse of procedural
rights, fair trial, judge, adversarial, equality of parties

Кirish
Oʻzbekiston Respublikasi Konstitutsiya-

sining 13-moddasiga muvo�iq, Oʻzbekiston
Respublikasida demokratiya umuminsoniy
prinsiplarga asoslanadi, ularga koʻra inson, 
uning hayoti, erkinligi, shaʼni, qadr-qimmati
va boshqa ajralmas huquqlari oliy qadriyat
hisoblanadi. Demokratik huquq va erkinliklar
Konstitutsiya va qonunlar bilan himoya qili-
nadi. 

Bu esa fuqarolarning huquqlari va qonu-
niy manfaatlarini himoya qilishning eng sa-
marali, taʼsirchan va demokratik usullaridan
biri boʻlgan sud orqali himoyani mumkin qa-
dar kengaytirish, sud tizimining demokratik
asoslarini isloh qilish va yanada chuqurlash-
tirish, sud ishlarining toʻgʻri va oʻz vaqtida
koʻrib chiqilishini taʼminlash, fuqarolarning
shaxsiy, siyosiy, iqtisodiy, ijtimoiy huquq va
erkinliklarini himoya qilish kafolatlarini ya-
nada kuchaytirishga qaratilgan sud-huquq is-
lohotlarini amalga oshirishni taqozo etadi. 

Oʻzbekiston Respublikasi Konstitutsiyasi-
ga muvo�iq, har kimga oʻz huquq va erkinlik-
larini sud orqali himoya qilish, davlat organ-
larining hamda boshqa tashkilotlarning, ular
mansabdor shaxslarining qonunga xilof qa-
rorlari, harakatlari va harakatsizligi ustidan
sudga shikoyat qilish huquqi kafolatlanadi
(55-modda).

Mazkur konstitutsiyaviy norma Oʻzbe-
kiston Respublikasi Fuqarolik protsessual
kodeksining 3-moddasida ham oʻz ifodasini
topgan. Unga koʻra, har qanday manfaatdor
shaxs buzilgan yoki nizolashilayotgan huquqi
yoxud qonun bilan qoʻriqlanadigan manfaati-
ni himoya qilish uchun fuqarolik sud ishlarini
yuritish toʻgʻrisidagi qonunchilikda belgilan-
gan tartibda sudga murojaat qilishga haqli.

“Harakatlar strategiyasidan – Taraqqiyot
strategiyasi sari” prinsipiga asosan ishlab chi-
qilgan va yettita ustuvor yoʻnalishdan iborat
2022–2026-yillarga moʻljallangan Yangi
Oʻzbekistonning Taraqqiyot strategiyasini
“Mamlakatimizda adolat va qonun ustuvorligi
prinsiplarini taraqqiyotning eng asosiy va za-

rur shartiga aylantirish” nomli II yoʻnalishida
ham fuqarolarning odil sudlovga erishish da-
rajasini oshirish masalalari nazarda tutilgan.

Odil sudlovni amalga oshirishda asosiy
qoidalar sifatida prinsiplarning oʻrni beqi-
yos. Biroq taʼkidlash joizki, sud amaliyotida
fuqarolik sud ishlarini yuritish prinsiplarini
amaliyotga tatbiq etishda nazariy va amaliy
muammolar ham kelib chiqmoqda. Chunki
fuqarolik sud ishlarini yuritish prinsiplari-
ni takomillashtirish, sud ishini yuritishning
protsessual mexanizmini takomillashtirish
maqsadida  fuqarolik protsessual qonunchi-
likka yangi prinsiplarni kiritish davr talabidir. 

Material va metodlar 
Tadqiqot doirasida huquqiy fanlarda ilmiy 

metodlar: tizimli-huquqiy tahlil, taqqoslash, 
qiyosiy-huquqiy, induksiya va deduksiya kabi 
usullar qoʻllangan.

Tadqiqot natijalari
Oʻzbekiston Respublikasi Konstitutsi-

yasining 15-moddasida koʻrsatilganidek, 
Oʻzbekiston Respublikasida Oʻzbekiston Res-
publikasining Konstitutsiyasi va qonunla-
rining ustunligi soʻzsiz tan olinadi. Davlat, 
uning organlari, mansabdor shaxslar, jamoat 
birlashmalari, fuqarolar Konstitutsiya va qo-
nunlarga muvo�iq ish koʻradilar.

Oʻzbekiston Respublikasi Konstitutsiyasi 
mamlakatning butun hududida oliy yuridik 
kuchga ega, toʻgʻridan toʻgʻri amal qiladi va 
yagona huquqiy makonning asosini tashkil 
etadi.

Oʻzbekiston Respublikasining “Norma-
tiv-huquqiy hujjatlar toʻgʻrisida”gi Qonuni 
8-moddasiga koʻra, Oʻzbekiston Respublika-
sida Oʻzbekiston Respublikasi Konstitutsiyasi 
va qonunlarining soʻzsiz ustuvorligi tan olina-
di.

Oʻzbekiston Respublikasining Konstitut-
siyasi mamlakatning butun hududida oliy 
yuridik kuchga ega, toʻgʻridan toʻgʻri amal 
qiladi va yagona huquqiy makonning aso-
sini tashkil etadi. oliy yuridik kuchga ega va 
Oʻzbekiston Respublikasining butun hududi-
da qoʻllanadi.



12.00.03 – FUQAROLIK HUQUQI. 
TADBIRKORLIK HUQUQI. OILA HUQUQI. 

XALQARO XUSUSIY HUQUQ

25YURIDIK FANLAR AXBOROTNOMASI / ВЕСТНИК ЮРИДИЧЕСКИХ НАУК / REVIEW OF LAW SCIENCESE-ISSN 2181-1148
ISSN 2181-919Х

2024-YIL 4-SON
VOLUME 8
ISSUE 4 / 2024

Oʻzbekiston Respublikasining qonun-
lari va boshqa normativ-huquqiy hujjatlar 
Oʻzbekiston Respublikasining Konstitutsiyasi 
asosida va uni ijro etish uchun qabul qilinadi 
hamda uning normalari va prinsiplariga zid 
boʻlishi mumkin emas.

Ushbu prinsip toʻgʻrisida Oʻzbekiston Res-
publikasi Oliy Sudi Plenumining 2019-yil
24-maydagi “Sudning hal qiluv qarori 
haqida”gi 12-sonli qarorida ham tushunti-
rish berilgan. FPK 14-moddasiga muvo�iq, 
sudning hal qiluv qarori qonunga asoslan-
gan boʻlishi lozim. Boshqa qonun hujjatlari-
ning qoʻllanishiga, agar ular Oʻzbekiston Res-
publikasi Konstitutsiyasi va qonunlariga zid 
boʻlmasagina, yoʻl qoʻyiladi.

Shu oʻrinda ishlarning amaldagi qonun-
chilik asosida hal qilinish prinsipi, qonuniylik 
prinsipining mazmun-mohiyatini anglatmay-
dimi degan haqli savol tugʻilishi mumkin. Al-
batta, yoʻq. Chunki ishlarning amaldagi qonun-
chilik asosida hal qilinish prinsipi asosan sud 
ishlarini yuritishda qaysi qonun normalarini 
tatbiq etish lozimligini anglatsa, qonuniylik 
prinsipi mazmunan unga nisbatan kengroqdir. 
Fuqarolik sud ishlarini yuritish vazifalaridan 
biri ham qonuniylikni mustahkamlashdir. Ish-
larning amaldagi qonunlar asosida hal qilinish 
prinsipi sudlarning nizolarni hal etishda qaysi 
qonunlarga amal qilishini tartibga soladi, zero 
qonuniylik prinsipi nafaqat sud, balki fuqa-
rolik protsessual huquqiy munosabatlarning 
barcha ishtirokchilari uchun ham majburiydir. 
Qonuniylik prinsipi fuqarolik protsessida ish-
da ishtirok etuvchi shaxslarning Oʻzbekiston 
Respublikasi Konstitutsiyasi, Fuqarolik prot-
sessual kodeksi va boshqa qonun hujjatlariga 
aniq rioya etishlari va ularning talablarini ba-
jarishlari shartligini bildiradi.

Shunday ekan, qonuniylik prinsipi jamiyat 
hayotining barcha jabhalarida amal qiladigan 
konstitutsiyaviy prinsiplardan biri hisoblana-
di. Qonuniylik prinsipi odil sudlovni amalga 
oshirishni, huquqni toʻgʻri qoʻllashni, sud hal 
qiluv qarorining qonuniy, asosli va adolatli 
chiqarilishini, yuqori instansiya sudlari tomo-

nidan quyi sudlarning hal qiluv qarorlarining 
qonuniyligini tekshirib chiqishni taʼminlab 
beradi. 

Qonuniylik prinsipi ayni paytda keng mu-
nozarali va muhokamali mavzudir. Negaki, 
bugungi kunga kelib sudyalar oʻrtasida katta 
raqobat yuzaga kelmoqda va bunday holat-
larda qonun normalari sudyalarning ixtiyo-
riga binoan tanlanadigan va sharhlanadigan 
koʻrinishda boʻlib qolmoqda. Umumhuquqiy 
va tarixiy jihatdan esa buning teskarisi boʻlib, 
sudyalar qonun chiqaruvchi tomonidan qa-
bul qilingan qonun normasini real vaziyatga 
nisbatan toʻgʻri qoʻllab, uni jamoatchilikka tu-
shuntirish vazifasini bajarishgan. Lekin hozir-
gi kunga kelib shunday holatlarning guvohi 
boʻlishimiz mumkinki, baʼzi sudyalar tomoni-
dan qonun normalarini qoʻllash va tushunti-
rish umumhuquq prinsiplarini ham cheklash-
ga sabab boʻlmoqda [1].

Fuqarolik sud ishlarini yuritishda qonu-
niylik prinsipi toʻgʻrisida koʻplab huquqshu-
nos olimlar oʻz qarashlarini ilgari surishgan. 
Xususan, M.K. Treushnikov �ikriga koʻra, qo-
nuniylik prinsipi – huquqning majburiy xulq-
atvor qoidasi mazmunini belgilab beruvchi 
asoslantirilgan rahbariy gʻoyalardir. Fuqaro-
lik protsessual huquqida qonuniylik prinsipi 
sudlarning fuqarolik ishlari boʻyicha odil sud-
lovni amalga oshirishda faoliyatni tartibga 
solishga yoʻnaltirilganligi bilan izohlanadi [2].

I.M. Zaysevning �ikricha, qonuniylik prin-
sipi sud va fuqarolik protsessining boshqa 
ishtirokchilarining huquqiy holatini, ishni 
koʻrib chiqish va hal qilishni, fuqarolar, tash-
kilotlarning huquq va manfaatlarini himoya 
qilishni tartibga solib turadi [3]. Ushbu �ikrga 
qoʻshilgan holda A.S. Fedina qonuniylik prin-
sipi – fuqarolik sud ishlarini yuritishda qonu-
niy hal qiluv qarori chiqarish hamda ularning 
ijrosini taʼminlashda huquqiy nizolarni hal 
qilishning qatʼiy tartibini belgilab berishini 
taʼkidlaydi. Uning �ikricha, fuqarolik prot-
sessida qonuniylik prinsipini oʻrganishning 
dolzarbligi, birinchidan, sud faoliyatida in-
son huquq va erkinliklarining ustuvorligi-

ni taʼminlovchi ushbu prinsipning zamona-
viy qarashlari bilan oʻrganish, ikkinchidan, 
sud-huquq islohotlari jarayonida mazmuni 
oʻzgartirilgan fuqarolik protsessining boshqa 
prinsiplarini tatbiq etish orqali uni amalga 
oshirish shartliligi bilan izohlanadi [4].

A.O. Dolgopyatning �ikricha, “qonuniylik-
ni barcha qonun hujjatlariga rioya qilish, deb 
tushunadigan boʻlsak, fuqarolik protsessida-
gi qonuniylik esa nafaqat qonun hujjatlariga 
qatʼiy rioya qilish, balki qonuniy harakatlar-
ni amalga oshirish va qonunda belgilangan 
huquq va majburiyatlarga amal qilish, ularni 
hurmat qilishni ham anglatadi [5].

Boshqa huquqshunos olimlarining �ikriga 
koʻra, “Qonuniylik prinsipi – populyar, yaʼni 
umumiy, ommaviy. Uni barcha huquq sohala-
rida uchratish mumkin, chunki barcha huquq 
sohalarining farqi turlicha boʻlsa-da, ularni 
birlashtirib turadigan yagona jihat mavjud 
– ularga qatʼiy rioya qilish lozimligi. Bunday 
talab boʻlmasa, ular jamiyatda oʻz oʻrniga ega 
boʻlmasdan, yoʻqolib ketadi yoki huquq soha-
sining boshqa tarmoqlariga qoʻshilib ketishi 
mumkin”[6].

Yuqoridagi �ikrlardan kelib chiqib aytish 
mumkinki, qonuniylik prinsipi tashkiliy xu-
susiyatga ega boʻlgan umumhuquqiy prinsip 
boʻlib, fuqarolik sudlari tomonidan ishlarni 
fuqarolik protsessual normalariga qatʼiy amal 
qilgan holda koʻrib chiqish va fuqarolik mod-
diy huquq normalariga rioya qilgan holda 
qaror qabul qilish majburiyatini ifodalaydi. 
Qonuniylik prinsipi fuqarolik protsessi ish-
tirokchilari tomonidan qonunlarga qatʼiy va 
soʻzsiz rioya qilish va ijro etishni, fuqarolik 
ishlarini oʻz vaqtida tayyorlash va koʻrishni, 
sud majlisidagi tartibbuzarlarga nisbatan 
protsessual majburlov choralari qoʻllashni, 
asossiz berilgan arizalarni qaytarish, rad 
etish, ish yuritishni toʻxtatib turish yoki tu-
gatish, arizani koʻrmasdan qoldirish, sud ja-
rayonining barcha ishtirokchilari tomonidan 
moddiy va protsessual huquq meʼyorlariga 
bir xilda qatʼiy rioya qilinishini, fuqarolik ishi 
qonuniy hal etilishini taʼminlaydi.

Qonuniylik prinsipining ahamiyati yana 
sud qarorlarini apellyatsiya, kassatsiya, taf-
tish tartibida tekshirishda ham yaqqol na-
moyon boʻladi. Chunki baʼzi holatlarda quyi 
sudlar tomonidan yoʻl qoʻyilgan kamchiliklar, 
qonun buzilishlari yuqori sudlar tomonidan 
ushbu qarorlarning oʻzgarishiga yoki bekor 
boʻlishiga olib keladi. Bu esa fuqarolarning 
huquq va qonun bilan qoʻriqlanadigan man-
 faatlarini himoya qilishning samarali tizimi 
joriy etilganligidan dalolat beradi.

Yangi qabul qilingan Oʻzbekiston Res-
publikasi “Sudlar toʻgʻrisida”gi Qonunining 
8-moddasi “Qonuniylik prinsipi” deb nomla-
nib, unga koʻra, Oʻzbekiston Respublikasida 
odil sudlov qonunga muvo�iq holda amalga 
oshiriladi.

Biroq Oʻzbekiston Respublikasi Fuqaro-
lik protsessual kodeksining “Fuqarolik sud 
ishlarini yuritish prinsiplari” deb nomlangan 
2-bobida  qonuniylik alohida prinsip sifati-
da oʻz ifodasini topmagan. Bu borada xorijiy 
davlatlar fuqarolik protsessual qonunchi-
ligiga eʼtibor qaratadigan boʻlsak, masalan, 
Qozogʻiston Respublikasi Fuqarolik prot-
sessual kodeksining 6-moddasi “Qonuniylik 
prinsipi” deb nomlanadi [7].. 

Bizning �ikrimizcha, qonuniylik prinsipi-
ning sud ishlarini yuritishdagi tutgan oʻrni 
va ahamiyatidan kelib chiqqan holda uni fu-
qarolik protsessual qonunchiligida alohida 
modda sifatida rasman kiritilishi maqsadga 
muvo�iq deb hisoblaymiz. Chunki mazkur 
prinsip Oʻzbekiston Respublikasi Konstitutsi-
yasining 15-moddasida, Jinoyat kodeksining 
4-moddasida, Jinoyat-protsessual kodeksi-
ning 11-moddasida va boshqa huquq sohala-
rining mustaqil prinsipi sifatida mustahkam-
langan. Qolaversa, qonuniylik prinsipi xal-
qaro huquqiy prinsip hisoblanadi. Qaysi bir 
huquqiy demokratik davlatni olmaylik, albat-
ta, shu yerda qonuniylik prinsipi amal qiladi. 
Prezidentimiz Sh.M. Mirziyoyev juda toʻgʻri 
taʼkidlaganidek, “Qonun ustuvorligi – bu dav-
lat hokimiyati va boshqaruvi organlari chiqa-
rayotgan hujjatlar, mansabdor shaxslarning 

xatti-harakatlari faqat va faqat Konstitutsiya 
hamda qonunlarga muvo�iq boʻlishi shart, de-
ganidir” [8].

Qonun ustuvorligi, shuningdek, shaxsga 
oʻz huquq va erkinliklarini sud orqali himoya 
qilish, davlat organlari, mansabdor shaxslar, 
jamoat birlashmalarining gʻayriqonuniy xat-
ti-harakatlari ustidan sudga shikoyat qilish 
huquqini taʼminlaydi. Shuning uchun ham 
turli xalqaro tashkilotlar, tadqiqot markaz-
lari tomonidan tuziladigan reytinglarda qo-
nun ustuvorligiga alohida eʼtibor qaratiladi. 
Jumladan, The World Justice Project xalqaro 
nohukumat tashkiloti dunyo boʻyicha har yili 
maxsus “Qonun ustuvorligi indeksi” yuritadi. 
“Transformatsiya indeksi”, “Bertelsman xal-
qaro fondi”, Jahon banki tomonidan yuritila-
digan Davlat boshqaruvi sifati indekslarida 
qonun ustuvorligi farovonlikni taʼminlovchi 
koʻrsatkichlardan biri sifatida qayd etiladi [9].

Darhaqiqat, qonuniylik prinsipining fu-
qarolik protsessual qonunchiligida alohida 
modda sifatida rasman mustahkamlanishi 
sud ishlarini yuritishda qonun ustuvorligini, 
fuqarolik protsessi subyektlarining bir xilda 
qonunga boʻysunishini, sudyalarning musta-
qilligi prinsipini taʼminlaydi. Shunday ekan, 
Oʻzbekiston Respublikasi Fuqarolik prot-
sessual kodeksining “Fuqarolik sud ishlarini 
yuritish prinsiplari” deb nomlangan 2-bobi-
ga  qonuniylik prinsipi toʻgʻrisida yangi prim 
modda kiritish davr talabidir. Fuqarolik prot-
sessual qonunchilikda ushbu prinsipning alo-
hida norma sifatida mustahkamlanishi odil 
sudlovni amalga oshirishda qonun ustuvorli-
gini taʼminlashga, sud qarorlarining qonuniy, 
asosli va adolatli boʻlishiga xizmat qiladi.

Tadqiqot natijalari tahlili 
Fuqarolik sud ishlarini yuritishda erkin 

huquq prinsipi (dispozitivlik) muhim oʻrin 
tutadi. Chunki ushbu prinsip ishtirok etuv-
chi shaxslarga ishni qoʻzgʻatish, bir bosqich-
dan ikkinchi bosqichga oʻtish va ushbu bos-
qichning yakunlanishi jarayonidagi moddiy 
va protsessual huquqlardan foydalanish va 
amalga oshirishga imkon yaratadi. 

Huquqshunos olim Sh.Sh. Shoraxme-
tovning �ikriga koʻra, “erkin huquq moddiy 
huquq hamda uni himoya qilish vositalari 
boʻlgan protsessual huquq meʼyorlarini ishla-
tish huquqidir” [10]. 

A.V. Minashkin esa erkin huquq prinsi-
pi moddiy va protsessual huquqlarni ishda 
ishtirok etuvchi shaxslar, birinchi navbatda, 
tara�lar oʻrtasida taqsimlanishidir deb hisob-
laydi [11]. 

T.T. Aliyevning �ikriga koʻra, fuqarolik 
sud ishlarini yuritishda erkin huquq prinsipi 
– bu fuqarolik protsessual huquqi subyektla-
rining oʻz moddiy va protsessual huquqlari-
dan erkin foydalanishida sud, prokuratura va 
boshqa davlat, jamoat tashkilotlarining faol 
koʻmaklashuvi asosida mazkur huquqlarini 
erkin amalga oshirishidir [12]. 

R.A. Antoshishin �ikricha, erkin huquq 
prinsipiga va fuqarolik ishlari umumiy qoida-
siga muvo�iq, ishda ishtirok etuvchi shaxslar 
tashabbuslari taʼsiri ostida qoʻzgʻatiladi, rivoj-
lantiriladi, oʻzgartiriladi, bir bosqichdan ik-
kinchi bosqichga oʻtadi va oʻz xohishiga koʻra 
tugatiladi [13]. 

T.Y. Abova: “erkin huquq prinsipi fuqaro-
lik protsessual huquqining boshqa prinsip-
larini ham harakatga keltiruvchi asos hisob-
lanadi va u fuqarolik protsessining barcha 
bosqichlarida tara�larning tashabbusi bilan 
amalda boʻladi” – deb taʼkidlaydi [14]. 

Yuqoridagi huquqshunos olimlar fikr-
lariga qoʻshilgan holda shuni aytish mum-
kinki, erkin huquq prinsipi bu fuqarolik 
protsessini boshlab beruvchi, boshqa prin-
siplarni harakatga keltiruvchi, ularga rah-
barlik vazifasini bajaruvchi prinsipdir. Fu-
qarolik protsessual huquqda erkin huquq 
prinsipi oʻzining yoki boshqa shaxslarning 
buzilgan yoki nizolashilayotgan huquqlari 
yoxud qonun bilan qoʻriqlanadigan manfa-
atlarini himoya qilish maqsadida fuqarolik 
protsessini vujudga keltirish, harakatlanti-
rish va tugatish bilan bogʻliq boʻlgan prot-
sessual huquqlardan foydalanish erkinligi-
dir.

Erkin huquq prinsipi faqat protsessual 
huquq normalarida emas, balki moddiy hu-
quq normalarida (FK 9-moddasi) ham oʻz ak-
sini topgan. 

Hozirgi kunda sud amaliyotida erkin hu-
quq (dispozitivlik) prinsipini fuqarolik prot-
sessual qonunchilikda aniq normada beril-
maganligi ushbu prinsipni amalda  qoʻllashda 
turli xil muammolarni keltirib chiqarmoq-
da. Bu borada boshqa davlatlarning fuqaro-
lik protsessual qonunchiligini oʻrganadigan 
boʻlsak, ularda ushbu prinsip yaxlit bir alohi-
da normada prinsip sifatida mustahkamlan-
gan. Masalan, Belarus Respublikasi FPKning 
18-moddasi [15], Ukraina Respublikasi 
FPKning 13-moddasi [16], Estoniya Respub-
likasi FPKning “Ish yuritishning umumiy 
prinsiplari” deb nomlangan 1-bobi 4-modda-
si [17], Armaniston Respublikasi Fuqarolik 
protsessual kodeksining 12-moddasida Erkin 
huquq prinsipi alohida prinsip sifatida mus-
tahkamlangan [18]. 

Yuqoridagi xorijiy davlatlar tajribasidan 
kelib chiqqan holda FPKning 2-bobiga yangi 
prinsip sifatida “Erkin huquq (dispozitivlik) 
prinsipi”ni kiritish maqsadga muvo�iq. 

Fuqarolik protsessida tortishuvchilik 
prinsipi sud ishlarini yuritishda amal qiladi-
gan maxsus prinsiplardan biri hisoblanadi. 
Tortishuvchilik prinsipi erkin huquq prinsipi 
bilan birgalikda tara�larning huquqlarini hi-
moya qilish, obyektiv haqiqatni aniqlash, ish-
da sud faoliyatining muvaffaqiyati uchun kat-
ta ahamiyatga ega hamda protsessual huquq 
va majburiyatlarning amalga oshirilishida 
davlat va jamoat yordamini taʼminlaydi. 

Fuqarolik protsessida tortishuvchilik bu-
tun protsess davomida daʼvogar va javob-
garlarning huquqiy bahslashuvi shaklida 
roʻy berishida ifodalanadi. Tara�lar oʻz talab 
va eʼtirozlarni isbotlash uchun sudga dalillar 
taqdim etadilar va tushuntirishlar beradilar. 
Ularning tushuntirishlari, �ikr va xulosala-
ri ogʻzaki eshitiladi. Fuqarolik ishiga izohlar 
yozma ravishda taqdim etilgan boʻlsa ham, 
suddagi ish materiallari ogʻzaki ravishda tek-

shiriladi. Sud majlisida ogʻzaki tekshirilgan 
vaqtda aniqlangan va tasdiqlangan material-
largina sud qaroriga asos qilib olinadi [19].

Tortishuv tara�larning qonuniy bahsidir, 
ular tenghuquqlilik bilan barcha kuchlari-
ni oʻz gʻalabalarini taʼminlashga qaratishadi 
[20]. 

Fuqarolik protsessida Due process (te-
gishli jarayon) doktrinasiga koʻra, dalillar-
ni taqdim etish huquqi: fuqarolik ishlari 
boʻyicha tara�lar oʻz daʼvolari yoki himoya-
larini qoʻllab-quvvatlash uchun tegishli da-
lillarni taqdim etish huquqiga ega. Bunga 
hujjatlar, guvohlarning koʻrsatmalari va eks-
pert koʻrsatmalari kiradi. Fuqarolik ishlari 
boʻyicha dalillar va ish yuritish qoidalari da-
lillarning adolatli va tartibli taqdim etilishini 
taʼminlashga qaratilgan [21]. Ushbu doktri-
naning asosiy gʻoyasi ham tara�lar oʻrtasida 
tortishuvchilik prinsipini roʻyobga chiqarish 
hisoblanadi.  

Amaldagi FPKning 10-moddasida torti-
shuvchilik prinsipining mazmun-mohiyati 
haqida hech qanday qoida belgilanmagan. 
Bizning �ikrimizcha, ushbu moddada torti-
shuvchilik prinsipining mazmun-mohiyati-
ni anglatib turadigan, yaʼni har bir taraf ish 
uchun ahamiyatli boʻlgan va oʻz daʼvolari yoki 
eʼtirozlari uchun asos boʻlgan holatlarni is-
botlashi shartligi, sud mustaqillik, xolislikni 
taʼminlagan holda dalillarni olishda ishda ish-
tirok etuvchi shaxslarga yordam berishi, fu-
qarolik ishlarini koʻrib chiqish va hal qilishda 
dalillarni har tomonlama va toʻliq tekshirishi, 
faktik holatlarni aniqlash va qonunni toʻgʻri 
qoʻllash boʻyicha qoidalar mustahkamlani-
shi davr talabidir. Bu borada boshqa davlat-
lar tajribasini oʻrganadigan boʻlsak, masalan, 
Rossiya Federatsiyasi FPKning 12-moddasi, 
Qozogʻiston Respublikasi FPKning 15-modda-
si, Ukraina Respublikasi FPKning 12-modda-
sida tortishuvchilik prinsipining mazmun-mo-
hiyati toʻliq bayon etilgan. Yuqoridagilardan 
kelib chiqib, Oʻzbekiston Respublikasi Fuqa-
rolik protsessual kodeksining 10-moddasini 
yangi tahrirda qabul qilish davr talabidir. 

Fuqarolik sud ishlarini yuritishda prot-
sess ishtirokchilarining protsessual huquq-
larni suiisteʼmol qilish holatlari koʻpayib 
bormoqda. Chunki FPKda protsessual hu-
quqlarni suiisteʼmol qilish tushunchasi, uning 
oqibatlari berilmagan. Shuning uchun ushbu 
tushunchaning mazmun-mohiyatini yoritib 
berish, protsessual huquqlarni suiisteʼmol qi-
lish tushunchasini tahlil qilish maqsadga mu-
vo�iq. 

Q.S. Avezovning �ikriga koʻra, “suiisteʼ-
 mollik moddiy va protsessual huquqda 
oʻziga xos xususiyatga ega. Moddiy huquqda 
suiisteʼmollik “shikana” qoidasida oʻz ifoda-
sini topgan. Bunda suiisteʼmollik shaxs hu-
quqlarining amalga oshirishi oʻzgalarning 
huquqlari va qonuniy manfaatlariga putur 
yetkazmasligi sifatida tushuniladi. Shu sa-
babli huquqiy munosabat ishtirokchilari oʻz 
harakatlarida halollik va oqilonalikka rioya 
etishlari talab etiladi. Protsessual huquqda 
ham huquqlarni suiisteʼmol qilish masalalari 
dolzarbdir. Bunda protsessual-huquqiy mu-
nosabat ishtirokchisi oʻz huquq va qonuniy 
manfaatlarini amalga oshirishda ikkinchi ta-
rafning manfaatlariga putur yetkazmasligi, 
oʻz huquqlarini taʼminlash maqsadiga qara-
ma-qarshi harakat qilmasligi va shu yoʻl bilan 
boshqa shaxs huquqlarini buzmasligini zarur 
deb hisoblaydi” [22]. 

T.P. Podshivalov: “Suiisteʼmol qilish – sud 
muhokamasi ishtirokchilarining nizoni hal qi-
lish maqsadlariga monelik qiladigan har qan-
day harakatlar”, – deb tushunadi [23].

D.Y. Zaykov protsessual huquqlarni 
suiisteʼmol qilish ishda ishtirok etuvchi 
shaxslar tomonidan protsessual foyda olish 
maqsadida amalga oshirilishini, protsessu-
al huquqlarni suiisteʼmol qilishning oqibati 
esa protsessning boshqa ishtirokchilariga 
protsessual zarar yetkazishini qayd etadi 
[24].

A.A. Jukovning �ikriga koʻra, protses sual 
huquqni suiisteʼmol qilish deganda, ishda 
ishtirok etuvchi shaxs tomonidan sud majli-
sini buzishga, sud jarayonini kechiktirishga, 

ishni koʻrib chiqishga toʻsqinlik qilishga va 
qonuniy hamda asosli sud hujjatini qabul qi-
lishga qaratilgan protsessual harakatlar (ha-
rakatsizlik) sodir etilishi,  shuningdek, ishda 
ishtirok etuvchi shaxs tomonidan talabnoma 
yuborish yoki nizoni sudgacha hal qilish tarti-
bini buzish tushuniladi [25].

Ushbu �ikrlaridan koʻrinib turibdiki, prot-
sessual huquqlarni suiisteʼmol qilish degan-
da asosan odil sudlovni amalga oshirishga 
toʻsqinlik qilish, dalillarni sudga vaqtida taq-
dim etmaslik, sud va ishda ishtirok etuvchi 
shaxslarning ortiqcha vaqtini olish va atayin 
sud jarayonini kechiktirish kabi holatlarni tu-
shunishimiz mumkin. 

Yuqoridagilardan kelib chiqib, “Prot-
sessual huquqlarni suiisteʼmol qilish” tu-
shunchasiga quyidagicha ilmiy taʼrif berish 
mumkin: Protsessual huquqlarni suiisteʼmol 
qilish – bu fuqarolik sud ishlarini yuritish 
ishtirokchilarini qonunda nazarda tutilgan 
protsessual huquqlardan insofsiz foydala-
nish boʻlib, uning maqsadi sud protsessi-
ning normal borishiga toʻsqinlik qilish, sud 
jarayonlarini sekinlashtirish, muddatlarni 
choʻzish, sud protsessi ishtirokchilari vaqti-
ni olish, ularga ham moddiy, ham protsessu-
al zarar yetkazishdir. 

Shuni taʼkidlash lozimki, protsessual hu-
quqni suiisteʼmol qilish, umuman olganda, 
huquqni suiisteʼmol qilishning bir turi hisob-
lanadi. Ushbu prinsip fuqarolik sud ishlari-
ni yuritishni intizomga solishga qaratilgan. 
FPKning 40-moddasida ishda ishtirok etuvchi 
shaxslar oʻzlariga berilgan barcha protsessual 
huquqlardan inso�li ravishda foydalanishi lo-
zimligi belgilangan. 

Shunday qilib, biz protsessual huquqlarni 
suiisteʼmol qilishga xos boʻlgan bir qator xu-
susiyatlarni koʻrsatishimiz mumkin:

1. Qonunda belgilangan protsessual hu-
quqlardan insofsiz foydalanish. Shaxs oʻz 
protsessual huquqlaridan qasddan protsess 
va uning ishtirokchilari zarariga foydalanadi 
va shu bilan sud qarorining qabul qilinishini 
sekinlashtiradi.

2. Rasmiy ravishda protsessual huquq-
larni suiisteʼmol qilish qonuniy harakatga 
oʻxshaydi.

3. Protsessual huquqlarni suiisteʼmol qi-
lishdan maqsad huquqni suiisteʼmol qilgan 
taraf uchun salbiy qaror qabul qilinishiga 
toʻsqinlik qilish yoki oʻz manfaatlarini koʻzlab 
protsessni kechiktirish, masalan, zarur yoki 
qoʻshimcha dalillarni qidirishdir. 

Huquqni suiisteʼmol qilishga qaratilgan 
harakatlarga bahoni sud beradi, agar sud 
buni zarur deb hisoblasa, kodeksda nazarda 
tutilgan salbiy oqibatlarni qoʻllaydi.  

Boshqa huquqiy prinsiplar singari, qo-
nunni, shu jumladan, protsessual huquqlarni 
suiisteʼmol qilishga yoʻl qoʻyilmasligi prinsi-
pi ham huquqiy normalar tizimida ifodala-
nadi. Misol uchun, Oʻzbekiston Respublikasi 
Konstitutsiyasining 21-moddasida inson oʻz 
huquq va erkinliklarini amalga oshirishda 
boshqa shaxslarning, jamiyat hamda davlat-
ning huquqlari, erkinliklari va qonuniy man-
faatlariga putur yetkazmasligi shartligi belgi-
langan. Ushbu qoida nafaqat jismoniy shaxs-
larga, balki yuridik shaxslarga nisbatan ham 
qoʻllanadi.

Agar xorijiy davlatlar tajribasiga qara-
sak, unda koʻplab mamlakatlarda huquqlarni 
suiisteʼmol qilishni taqiqlash konstitutsiyaviy 
prinsip boʻlib, bevosita mamlakatning asosiy 
qonuni matnida mustahkamlangan. Masalan, 
Yaponiya Konstitutsiyasining 12-moddasida 
xalq erkinlik va huquqlarni suiisteʼmol qi-
lishdan saqlanishi lozimligi koʻrsatilgan [26]. 
Gretsiya Respublikasi Konstitutsiyasining 
25-moddasiga asosan huquqlarni suiisteʼmol 
qilishga yoʻl qoʻyilmasligi belgilangan [27].
Xuddi shunday qoidalar Bolgariya Konsti-
tutsiyasining 57-moddasida [28], Germani-
ya Konstitutsiyasining 74-moddasida [29] va 
boshqa bir qator davlatlar Konstitutsiyalari-
da ham mustahkamlangan. 

Bundan tashqari, ushbu prinsip fuqarolik 
protsessida muayyan harakat amalga oshi-
rishni taqiqlash (huquqni suiisteʼmol qilishga 
yoʻl qoʻyilmasligi) shaklida tartibga soluvchi 

taʼsirga ega, ammo fuqarolik protsessual qo-
nun hujjatlarida bu prinsip toʻgʻrisida aniq tu-
shuncha va mezonlar shakllantirilmaganligi-
ni hisobga olish lozim. Fuqarolik protsessual 
qonunchiligida ushbu qoida prinsip sifatida 
mustahkamlanmasa, sudlar uchun sud muho-
kamasining normal oʻtishini taʼminlash qiyin 
boʻladi.  

Armaniston Respublikasi FPKning 14-mod-
 dasida protsessual huquqlarni sui isteʼmol qi-
lishga yoʻl qoʻyilmasligi qoidasi alohida prin-
sip sifatida kiritilgan [30]. 

Yuqoridagilarga asoslanib, Oʻzbekiston 
Respublikasi Oliy Sudi tomonidan sudlar-
ga tavsiyalar ishlab chiqish orqali prot-
sessual huquqlarni suiisteʼmol qilganlik 
uchun javobgarlikni belgilaydigan FPKga 
oʻzgartirishlar kiritish, huquqlardan belgi-
langan doirada foydalanish va suiisteʼmol qi-
lish chegaralarini belgilashni maqsadga mu-
vo�iq deb hisoblaymiz. Bu borada Q.S. Ave-
zov ham “Oʻzbekiston Respublikasi Iqtisodiy 
protsessual kodeksiga oʻzining protsessual 
huquqlarini suiisteʼmol qiluvchi shaxs zim-
masiga sud xarajatlarini yuklash haqidagi 
norma kiritish toʻgʻrisidagi taklifni ilgari sur-
gan” [22].

Bizni �ikrimizcha, sud tomonidan prot-
sessual huquqlarni suiisteʼmol qilishga yoʻl 
qoʻyilmasligi va huquqbuzarlik uchun javob-
garlik toʻgʻrisida protsess boshlanishidan ol-
din ogohlantirishni maqsadga muvo�iq deb 
hisoblaymiz.  Kelgusida Oʻzbekiston Res-
publikasi FPKning “Fuqarolik sud ishlarini 
yuritish prinsiplari” deb nomlangan bobga 
“Protsessual huquqlarni suiisteʼmol qilmas-
lik” nomli yangi prinsipni kiritish maqsadga 
muvo�iq. Fuqarolik protsessi doirasida prot-
sessual huquqlarni suiisteʼmol qilishga yoʻl 
qoʻyilmasligi prinsipining ahamiyati shundan 
iboratki, u birinchidan, huquqlar suiisteʼmol 
qilinishining har qanday shaklining oldini 
olishga qaratilgan pro�ilaktik funksiyani ba-
jaradi. Ikkinchidan, fuqarolik protsessi ishti-
rokchilarining protsessual huquqlari mazmu-
nini aniq belgilash, ushbu huquqlarni amal-

ga oshirish chegaralarini belgilash va ularni 
amalga oshirish mexanizmini optimallashti-
rish imkonini beradi.

Xulosalar
Fuqarolik sud ishlarini yuritish prinsipla-

rini ilmiy-nazariy tahlil qilgan holda quyidagi 
nazariy xulosalar, taklif va tavsiyalar ishlab 
chiqildi:

1. Qonuniylik prinsipi tushunchasi il-
miy-nazariy tahlil etilib, quyidagicha ilmiy 
taʼrif ishlab chiqildi: Qonuniylik prinsipi – 
bu odil sudlovni amalga oshirishda fuqaro-
lik protsessi ishtirokchilari tomonidan qo-
nunlarga qatʼiy va soʻzsiz rioya qilish va ijro 
etishni, sudlar tomonidan fuqarolik ishlarini 
Oʻzbekiston Respublikasining Konstitutsiyasi, 
Fuqarolik protsessual kodeksi va boshqa qo-
nunchilik hujjatlariga qatʼiy amal qilgan hol-
da koʻrib chiqish, hal etish hamda adolatli qa-
ror qabul qilishni  taʼminlaydigan prinsipdir. 

2. Erkin huquq prinsipi tushunchasi ilmiy-
nazariy tahlil etilib, quyidagicha ilmiy taʼrif 
ishlab chiqildi: Erkin huquq prinsipi – bu fu-
qarolik protsessini boshlab beruvchi, bosh-
qa prinsiplarni harakatga keltiruvchi, ularga 
rahbarlik vazifasini bajaruvchi prinsipdir. 
Fuqarolik protsessual huquqda erkin huquq 
prinsipi – bu oʻzining yoki boshqa shaxslar-
ning buzilgan yoki nizolashilayotgan huquq-
lari yoxud qonun bilan qoʻriqlanadigan man-
faatlarini himoya qilish maqsadida fuqarolik 
protsessini vujudga keltirish, harakatlantirish 
va tugatish bilan bogʻliq boʻlgan protsessual 
huquqlardan foydalanish erkinligidir.

3. Protsessual huquqlarni suiisteʼmol qi-
lish tushunchasiga quyidagicha ilmiy taʼrif 
ishlab chiqildi: Protsessual huquqlarni sui-
 isteʼmol qilish – bu fuqarolik sud ishlarini 
yuritish ishtirokchilarini qonunda nazarda 
tutilgan protsessual huquqlardan insofsiz 
foydalanish boʻlib, uning maqsadi sud prot-
sessining normal borishiga toʻsqinlik qilish, 
sud jarayonlarini sekinlashtirish, muddatlar-
ni choʻzish, sud protsessi ishtirokchilari vaq-
tini olish, ularga ham moddiy, ham protsessu-
al zarar yetkazishdir. 

4. Oʻzbekiston Respublikasi Fuqarolik 
protsessual kodeksining “Fuqarolik sud ish-
larini yuritish prinsiplari” deb nomlangan 
2-bobiga  qonuniylik prinsipi toʻgʻrisida yangi 
prim modda kiritish taklif etiladi:

71-modda. Qonuniylik prinsipi
Sudya, ishda ishtirok etuvchi shaxslar 

va odil sudlovni amalga oshirishga koʻmak-
 lashuvchi shaxslar, shuningdek, fuqarolik sud 
ishlarini yuritishda ishtirok etayotgan bar-
cha shaxslar odil sudlovni amalga oshirishda 
Oʻzbekiston Respublikasining Konstitutsiya-
si, ushbu kodeks va Oʻzbekiston Respublika-
si boshqa qonunlariga aniq rioya etishlari va 
ularning talablarini bajarishlari shart. 

5. Oʻzbekiston Respublikasi Fuqarolik 
protsessual kodeksining 10-moddasini quyi-
dagi mazmunda bayon etish taklif etiladi: 

“Fuqarolik sud ishlarini yuritish tara�lar-
ning tortishuvi va teng huquqliligi asosida 
amalga oshiriladi.

Har bir taraf ish uchun ahamiyatli boʻlgan 
va oʻz daʼvolari yoki eʼtirozlari uchun asos 
boʻlgan holatlarni isbotlashi shart. 

Sud mustaqillik, obyektivlik va xolislikni 
taʼminlagan holda jarayonni boshqaradi va 
ishning holatlarini toʻliq va xolis oʻrganish 
boʻyicha tara�larning protsessual huquqlari-
dan toʻliq foydalanishi uchun zarur shart-sha-
roitlarni yaratadi.

Sud ishda ishtirok etuvchi shaxslarga 
ularning huquq va majburiyatlarini tushun-
tiradi, protsessual harakatlarni amalga oshi-
rish yoki qilmaslik oqibatlari haqida ogohlan-
tiradi, ularning huquqiy pozitsiyalari va dalil-
larini aniqlaydi, ular bilan ishning holatlarini 
muhokama qiladi va ushbu kodeksda nazarda 
tutilgan hollarda ularga oʻz huquqlarini amal-
ga oshirishda yordam beradi.

Sud fuqarolik sud ishlarini yuritish vazifa-
laridan kelib chiqib, tarafning asoslantirilgan 
iltimosiga binoan yoki oʻz tashabbusi bilan 
ish materiallarini toʻplash va oʻrganish, taraf-
larning dalillari asosliligini va sudga taqdim 
etilgan dalillarning ishonchliligini tekshirish 
choralarini koʻradi. 

Sud tomonlarga teng va hurmat bilan mu-
nosabatda boʻladi”.

6. Oʻzbekiston Respublikasi Fuqarolik 
protsessual kodeksining “Fuqarolik sud ish-
larini yuritish prinsiplari” deb nomlangan 
2-bobiga erkin huquq (dispozitivlik) prinsipi 
toʻgʻrisida yangi prim modda kiritish taklif 
etiladi:

161-modda. Erkin huquq (dispozitivlik) 
prin sipi 

“Fuqarolik ishlari boʻyicha sudda ish ta-
ra�lar, uchinchi shaxslar, ularning vakilla-
ri, ariza beruvchilar  va sudda koʻrilayotgan 
alohida tartibda yuritiladigan ishlar boʻyicha 
boshqa manfaatdor shaxslar, buyruq tarti-
bida ish yuritishda undiruvchi va qarzdor, 
korxonalar, muassasalar, tashkilotlar, ja-
 moat birlashmalarining maʼmuriy va boshqa 
ommaviy huquqiy munosabatlardan yuzaga 
kelmaydigan qarorlari hamda ular mansab-
dor shaxslarining shunday harakatlari (hara-
katsizligi) yuzasidan nizolashish toʻgʻrisidagi 
ishlarda fuqaro, mansabdor shaxslar va ish-
ning yakunidan manfaatdor boʻlgan shaxs-
lar, prokuror, ishda boshqa shaxslarning 
huquqlari va qonun bilan qoʻriqlanadigan 
manfaatlarini himoya qilishda ishtirok eta-
digan davlat boshqaruvi organlari, tashki-
lotlar va ayrim fuqarolarning arizasi asosida 
qoʻzgʻatiladi. 

Ishning natijalaridan qonuniy manfaatdor 
boʻlgan shaxslar oʻz moddiy va protsessual 
huquqlarini boshqa shaxslar va davlatning 
huquqlari va qonun bilan qoʻriqlanadigan 
manfaatlarini buzmagan holda erkin tasarruf 
etish huquqiga ega.

Tara�lar kelishuv bitimini yoki mediativ 
kelishuvni tuzib, nizoni oʻzaro talablarning 
toʻliq hajmida yoki qisman hal etishi mumkin.

Daʼvogar bildirilgan talablarning asosini 
yoki predmetini oʻzgartirishga, qoʻshimcha 
talablar taqdim etishga, daʼvo talablarining 
miqdorini oshirishga yoxud kamaytirishga, 
ulardan toʻliq yoki qisman voz kechishga 
haqli.

Daʼvogar daʼvodan voz kechishi, javobgar 
esa unga qarshi qoʻyilgan daʼvoni toʻliq yoki 
qisman tan olishi va qarshi daʼvo taqdim eti-
shi mumkin.

Sud hujjatlari ustidan ushbu kodeksda 
belgilangan tartibda ishda ishtirok etuvchi 
shaxslar, shuningdek, huquq va majburiyat-
lari yuzasidan sud tomonidan sud hujjatlari 
qabul qilingan shaxslar tomonidan shikoyat 
qilinishi mumkin.

7. Oʻzbekiston Respublikasi Fuqarolik 
protsessual kodeksining “Fuqarolik sud ish-
larini yuritish prinsiplari” deb nomlangan 
2-bobiga “Protsessual huquqlarni suiisteʼmol 
qilmaslik” prinsipi toʻgʻrisida yangi prim 
modda kiritish taklif etiladi:

162-modda. Protsessual huquqlarni sui isteʼ-
 mol qilmaslik

Fuqarolik sud ishlarini yuritish ishtirok-
chilari oʻzlariga berilgan protsessual huquq-
lardan vijdonan foydalanishi va protsessual 
majburiyatlarga rioya qilishlari shart.

Protsessual huquqlarni suiisteʼmol qilish 
sud tomonidan ushbu kodeksda nazarda tu-
tilgan protsessual choralar qoʻllanishi yoki 
qonun hujjatlarida nazarda tutilgan boshqa 
taʼsir choralari  qoʻllanishiga olib keladi. 

